
Шчэрбік Дзмітрый Васілевіч, 

загадчык кафедры тэорыі і гісторыі дзяржавы і права Полацкага 

дзяржаўнага ўніверсітэта, кандыдат юрыдычных навук, дацэнт 

 

НЕЗАЛЕЖНАСЦЬ ДЗЯРЖАВЫ, СОЙМ І РАДА Ў 

ПАЛІТЫЧНАЙ ДУМЦЫ І СТАТУЦЕ ВКЛ 1566 ГОДА 

Развіццѐ прадстаўленняў аб незалежнасці дзяржавы, узнікненне 

прадстаўнічых органаў Рады і Сойма ў Вялікім Княстве Літоўскім (далей 

ВКЛ), фармаванне іх заканадаўчых паўнамоцтваў адбывалася ў рэчышчы 

сярэднявечнай еўрапейскай палітыка-прававой думкі. 

―Папская рэвалюцыя‖ XI – XII ст.ст. фактычна падштурхнула 

развіццѐ свецкіх палітычных ідэй. Да гэтага асноўная дыскусія ў межах 

хрысціянскага свету абапіралася выключна на Святое Пісанне і 

датычылася пытання вяршэнства ўлады ў Сhristianitas. Папа Рымскі ды 

Імператар сумесна прадстаўлялі ўніверсальную Respublica christiana або 

Sacrum Imperium, і барацьба вялася толькі па пытанню прымата аднаго з 

дадзеных інстытутаў. Вымушаны падзел юрысдыкцыі між свецкай і 

духовай уладамі і адначасовае абгрунтаванне іх рознасці (па крыніцах, 

мэтах і г.д.) у палітыка-тэалагічных дыскусіях аб’ектыўна вялі да 

лаіцызацыі ўлады манарха, пошуку легістамі аргументаў па-за Бібліяй. 

Менавіта так узнікае патрэба ў рэцэпцыі Арыстоцеля ды рымскага права, 

ды апеляцыяў да народа як крыніцы ўлады. 

Эканамічныя і сацыяльныя змены прывялі да ўзвышэння 

нацыянальных дзяржаў. І тыя ідэі, якія выкарыстоўваліся ў дыскусіях між 

папствам і імператарам, былі адаптаваныя для абгрунтавання каралеўскага 

суверэнітэта (Rex est Imperator in regno suo). Трэба адзначыць, што спрэчка 

вялася не пра рэальную абсалютную ўладу, а хутчэй пра юрыдычнае 

вяршэнства. Рымскі тэрмін imperium выкарыстоўваўся як сінонім 

незалежнай дзяржавы, і змаганне за яго магло спалучацца з аўтаноміяй 

каралеўстваў, правінцый, станаў феадальнага грамадства. 

Да таго ж адаптаваны Арыстоцель дазваляў выкарыстоўваць у 

дыскусіі катэгорыю сярэдняй класы, якую можна было ўжыць не толькі як 

сінонім заможнага мяшчанства, але і як сінонім шляхты ці нават князѐў [8, 

с. 585]. І калі гэтыя ідэі выкарыстоўвалі манархі, то вельмі проста іх было 

запазычыць і для абмежавання іх улады. 

Славянскія землі Цэнтральнай і Ўсходняй Еўропы знаходзіліся 

падчас гэтых дыскусій на перэферыі заходнееўрапейскай цывілізацыі. 

Толькі з XIII ст. на гэтых абшарах князі пачынаюць раздаваць зямлю і 

імунітэтныя прывілеі, прынятыя ў Заходняй Еўропе [1, с. 39]. У XIV ст. 

Польшча ўжо ўяўляла сабой станавую манархію заходнееўрапейскага 

ўзору з адасабленнем дзяржавы (Кароны Польскай) ад асобы кіраўніка, а 

ідэя незалежнасці караля ад Папства ды Імперыі ўкаранілася толькі пад 

канец XV ст. [6, с. 16]. Яе выразнікам быў Ян Астраруг, саветнік каралеў 

Казіміра і Яна Ольбрахта. У сваім ―Мемарыяле аб выпраўленні Рэчы 

Паспалітай‖ ѐн абвяшчае, што ―кароль польскі ніякага верхавенства, 

акрамя самаго Бога, над сабой не прызнае‖ [6, с. 17]. Пры гэтым кароль, 

―які не падлягае нічыей уладзе‖, мае ―ўсе правы цэзара‖ [6, с. 17], але пад 

апошнім як раз маецца на ўвазе незалежнасць дзяржавы, бо ў шэрагу 

артыкулаў аўтар разважае пра дзейнасць сойма і яго паслоў. 

Менавіта ў тыя ж часы ў Польшчы распачынаецца экзэкуцыйны рух, 

які шмат у чым апелюе да антычнай канцэпцыі змешанага ўраду, у якім 

суіснуюць элементы манархіі, арыстакратыі ды дэмакратыі. Рух працягваў 

традыцыі эмансіпацыі сярэдняй шляхты, што распачаліся яшчэ Кошыцкім 

прывілеем 1374 г. і Нешаўскімі прывілеямі 1454 г. 

Актыўная дзейнасць у XV ст. у Каралеўстве Польскім соймікаў, 

вальных соймаў фактычна прывялі да нараджэння ў канцы стагоддзя 

двухпалатнага парламента, а адзін з важнейшых лозунгаў экзэкуцыяністаў 

знайшоў свой выраз у соймавай канстытуцыі 1505 г. ―Nihil novi‖, якая 

пастанаўляла, што ―нічога новага‖ не можа быць ухвалена без згоды 

сойма, і што вальны сойм вянчае сістэму прадстаўнічых органаў 

каралеўства. 

У ВКЛ працэс станаўлення сталага саслоўнага грамадства і 

феадальнай дзяржавы і права адбываўся яшчэ больш марудна. Як і ў 

выпадку з заходнімі славянамі некалькімі стагоддзямі раней, замежны 

ўплыў абумовіў паскарэнне працэсаў феадалізацыі, якія значна ўзмацніліся 

пасля заключэння ўніі паміж ВКЛ і Польшчай у 1385 г.  

Пасля Крэўскай уніі на ВКЛ распаўсюдзілася новае ўяўленне аб 

каралеўскай уладзе, якое ўзнікла ў Заходняй Еўропе пасля «Папскай 

рэвалюцыі» і ўключала прызнанне заканадаўчай ролі вялікага князя: 

актыўна выдаваліся агульнадзяржаўныя прывілеі, якія змяшчаюць нормы як 

публічнага, так і прыватнага права. 

Ідэі суверэннасці княжацкай улады, незалежнасці ВКЛ ад улады 

Папства ці Імперыі спалучаліся з мясцовай традыцыяй, якая абгрунтоўвала 

яшчэ незалежнасць Кіеўскай Русі ад Візантыі. А.В. Дзерман прыводзіць 

звесткі, што яшчэ ў дачыненні да Альгерда часам выкарыстоўвалі тытул 

basileus, які адпавядаў лацінскаму ―імператар‖. Вітаўта таксама часам 

называлі царом, ці, нават, ―імператарам Літвы‖ [4, с. 524-525]. Гэтай жа 

мэце служыць і паданне пра Палемона, што выводзіць вялікакняскі род з 

цэзараў Рыму. Вельмі выразна гэтую думку выказаў аўтар ананімнай працы 

―Размова паляка з літвінам‖ (1564 г.): ―Няхай кіруе кароль, а каралем ніхто 

не кіруе, адзінае Бог і закон‖ [7, с. 50]. 

У сацыяльным жа ладзе мела месца паскораная эвалюцыя Княства ў 

напрамку развітога саслоўнага ладу, эвалюцыя, заснаваная на 

«пераскокванні» ВКЛ перыяду індывідуальных прывілеяў [2, с. 40]. З 1387 

г. у Княстве пачынаюць выдавацца, са спасылкай на польскі прыклад, 

агульназемскія прывілеі, якія прадстаўляюць шляхце феадальныя 

імунітэты і правы. 

Паралельна адбываецца і афармленне саслоўнага прадстаўніцтва 

магнатаў ды шляхты. Так, у 1398 г. Вітаўт сабраў з'езд феадалаў на востраве 

Салін, а ў 1401 г. у заключэнні Віленска-Радамскай уніі прымалі ўдзел 30 

баяраў (але ўсяго адзін князь і адзін маршалак) як прадстаўнікі «крэўных і 

родных». Ліцвінскае прадстаўніцтва абапіралася на жывую ў сучаснай ім 

Літве радавую арганізацыю вышэйшага баярства, а не на прынцып земскай, 

г. зн. тэрытарыяльнай, арганізацыі шляхты, якая дамінавала ўжо ў суседняй 

Польшчы. Так даўніна мяшалася з навізной [2, с. 45].  

Падобнае назіраецца і пры заключэнні Гарадзельскай уніі 1413 г., калі 

47 прадстаўнікоў літвінскіх родаў, якіх Вітаўт сам абраў, заключылі 

пабрацімства з польскімі феадаламі і атрымалі права ўдзельнічаць у выбары 

вялікага князя, даваць згоду на абранне польскага караля. 

Калі з пытаннем незалежнасці дзяржавы прадстаўнікі палітычнай 

думкі Польшчы і ВКЛ пагаджаліся, то ў пытаннях ўзаемадзеяння органаў 

улады ўнутры краіны і ролі шляхты пазіцыі адрозніваліся. 

У Польшчы рэцэпцыю ідэй Арыстоцеля аб змешанай форме кіравання 

найбольш актыўна для прапаганды ідэй ―шляхецкай дэмакратыі ў сярэдзіне 

XVI ст. выкарыстоўваў С. Ажэхоўскі. У шэрагу сваіх твораў ѐн праслаўляе 

―польскую свабоду‖, якую бачыў у прывілеях шляхецкага стану. Як сведчыць 

І. Бортнік, у Ажэхоўскага кароль хутчэй выступае як брат для шляхты, роўны 

з роўнымі, а не як пан. Яго ўлада абмежавана шляхтай, якая мае гарантыі 

сваіх грамадзянскіх і палітычных правоў, у тым ліку права свабоднага выбару 

караля і г. д. [3, с. 652-653]. Ажэхоўскі заклікае шляхту ВКЛ, якая не мае 

такіх правоў ды жыве пад ―тыраніяй‖ у спадчыннай манархіі, да польскай 

свабоды, якую можна дасягнуць праз інкарпарацыю княства [3, с. 654]. 

Ананімны аўтар адмаўляе тыранічны характар ВКЛ, крытыкуе 

выбарнасць манарха [7, с. 60-61], лічыць польскую свабоду свавольствам [7, 

с. 36-37]. Спасылаючыся на Платона выступае за моцную ўладу караля [7, с. 

40], які пры гэтым прыслухоўваецца да рады духовай і свецкай, якая завецца 

сенатам, і вучыць яго як волі божай, так і ―правам посполітым‖ [7, с.50]. 

Па меркаванню даследчыкаў пазіцыя ананімнага аўтара адлюстроўвала 

як рэаліі ВКЛ, у тым ліку мацнейшую ўладу спадчыннага князя, большую 

ролю магнатаў чым шляхты, так і пазіцыю паноў-радных па развіццю 

дзяржавы і іх адносіны да польскіх праектаў інкарпарацыі краіны [3, с. 672]. 

Сапраўды, спачатку маленства Казіміра Ягеллончыка, а потым і 

адсутнасць вялікага князя ў дзяржаве ў сувязі з сумяшчэннем ім каралеўскага 

трона Польшчы і княскага ВКЛ, перадача манархам вялікіх зямельных 

надзелаў панам-радным прывялі ў канцы XV ст. да актыўнага ўдзелу Рады ў 

заканадаўчай дзейнасці. Па прывілею Аляксандра 1492 г. вялікі князь 

абавязваецца выконваць парады Рады ВКЛ і згаджаецца не адмяняць і не 

змяняць пастановы, прынятыя ім з яе згоды. Прывілей Жыгімонта Старога 

1506 г. яшчэ больш павялічыў паўнамоцтвы Рады, усклаўшы на вялікага князя 

абавязак не тлумачыць і не змяняць старых і не прымаць новых статутаў і 

звычаяў без ведама і згоды паноў-рады. 

Аднак паступова шляхецкі сойм ВКЛ, які ў XV ст. толькі эпізадычна 

збіраўся і ўяўляў сабой пашыранае паседжанне Рады, з XVI ст. павялічвае 

сваю значнасць. Так, Віленскім прывілеем 1563 г. была скасавана 

няроўнасць шляхты па рэлігійнаму прызнаку, Бельскім прывілеем 1564 г. 

былі скасаваны апошнія судовыя экземпцыі і магнаты падпарадкаваліся тым 

жа судам, што і шляхта, была праведзена судовая рэформа, якая стварыла 

выбарныя шляхецкія суды. Гэты ж прывілей зацвярджаў Другі Статут ВКЛ. 

Па Віленскаму прывілею 1565 г. была ўпарадкавана колькасць і акрэслена 

кампетэнцыя павятовых соймікаў. Завяршала эмансіпацыю шляхты ўхвала 

Берасцейскага сойма 1566 г., якая ўводзіла папраўкі ў Статут, што дазвалялі 

свабодна ажыццяўляць распараджэнне спадчыннымі маѐнткамі. 

Паводле Статута 1566 г. шляхта дамаглася афіцыйнага замацавання 

свайго ўдзелу ў заканадаўчым працэсе. Артыкул 12 раздзела ІІІ гарантаваў 

захаванне і выкананне ўсіх раней выдадзеных прывілеяў, а ўвядзенне новых 

абумаўліваў згодай вальнага сойма, рады і ўсіх зямель дзяржавы [5, с. 82]. 

Артыкул 2 раздзела ІІ у сваю чаргу адзначаў, што ў падобным парадку 

прымаюцца і рашэнні аб вайне і падатках [5, с. 66-67]. 

Незалежнасць краіны таксама падкрэслівалася нормамі Статута 1566 

г. Так, артыкулы 1 і 3 раздзела ІІІ замацоўвалі недатыкальнасць межаў ВКЛ 

[5, с. 82], а артыкул 9 гэтага ж раздзела паўтараў норму папярэдняга Статута 

1529 г. аб забароне займаць пасады і раздаваць маѐнткі ў дзяржаве 

іншаземцам [5, с. 81]. 

Такім чынам, доўгая гісторыя палітычнай думкі ВКЛ завяршылася 

замацаваннем незалежнасці дзяржавы. 

